
СУРХОНДАРЁ ВИЛОЯТ СУДИ ЖИНОЯТ ИШЛАРИ БЎЙИЧА

СУДЛОВ ҲАЙЪАТИ КАССАЦИЯ ИНСТАНЦИЯСИНИНГ

                                                     А Ж Р И М И
2024 йил май ойининг 8 куни Сурхондарё вилоят суди жиноят ишлари бўйича судлов ҳайъати кассация инстанцияси ўз биносида, видеоконференцалоқа режимида ўтказилган очиқ суд мажлисида, раислик қилувчи-вилоят судининг судьяси С.Сувонқулов, ҳайъат судьялари Т.Бекпулатов ва Ж.Худойбердиевдан иборат таркибда, судья катта ёрдамчиси М.Йўлдошеванинг котибалигида, томонлардан вилоят прокуратурасининг бўлим прокурори М.Чориев, судланган У.Ова унинг ҳимоячиси адвокат А.Бердиевнинг иштирокида, судланган  У.Онингкассация тартибидаги шикоятини жиноят иши материаллари асосида текшириб чиқиб, қуйидагиларни

                          

            а  н  и  қ  л  а  д  и :

Жиноят ишлари бўйича Бойсун туман судининг 2024 йил 4 март кунидаги ҳукмига кўра, 

У.О, 1982 йил 3 апрель куни Сариосиё туманида туғилган, миллати тожик, ўзбек тилини яхши билади, Ўзбекистон Республикаси фуқароси, маълумоти ўрта-махсус, оилали, 4 нафар фарзанди бор, муқаддам ЖИБ Сариосиё туман судининг 10.11.2021 йилдаги ҳукмига кўра, ЖК 167-моддаси 
2-қисмининг “г” банди ва 209-моддасининг 1-қисми билан айбли деб топилиб, ЖКнинг 70-моддасига асосан жазодан озод қилинган, спорт мактабида ҳисобчи вазифасида ишлаган, Сариосиё тумани “Биллур” маҳалласида яшайди, унга нисбатан муносиб хулқ-атворда бўлиш ҳақида тилхат эҳтиёт чораси қўлланилган, айблов хулосаси нусхасини ўз вақтида олганга нисбатан 
Ўзбекистон Республикаси ЖК 167-моддаси 2-қисмининг “г” банди билан ЖКнинг 45-моддасини қўллаб, 2 йил муддатга давлат ва давлат иштирокидаги корхона, муассаса ёки ташкилотларда мансабдорлик ва моддий жавобгарлик юклатилган лавозимларда ишлаш ҳуқуқидан маҳрум қилиниб, базавий ҳисоблаш миқдорининг 100 баравари миқдорида, яъни 30.000.000 сўм жарима жазоси тайинланган.
Суднинг ҳукмига кўра, У.О 2018 йил 2 июль кунидан 2023 йил 1 май кунига қадар Сариосиё туман Мактабгача таълим бўлимида ходимлар билан ҳисоб-китоб бўйича ҳисобчи лавозимида ишлаб келиб, мансаб мавқеини суиистеъмол қилиб, 1-сонли ДМТТ ходимлари Г.Жнинг номига ажратилган 6.250.000 сўм, М.Бнинг номига ажратилган 4.251.000 сўм, М.Книнг номига ажратилган 5.602.000 сўм, 2-сонли ДМТТ ходимлари М.Унинг номига ажратилган 4.914.000 сўм, Д.Бнинг номига ажратилган 2.314.000 сўм, 6-сонли ДМТТ ходимлари З.Снинг номига ажратилган 6.394.000 сўм, А.Хнинг номига ажратилган 4.775.000 сўм, 20-сонли ДМТТ ходимлари Ш.Қнинг номига ажратилган 8.563.000 сўм, М.Анинг номига ажратилган 6.311.700 сўм, 23-сонли ДМТТ ходими З.Тнинг номига ажратилган 3.168.000 сўм, 24-сонли ДМТТ ходимлари М.Тнинг номига ажратилган 5.195.000 сўм, М.Тнинг номига ажратилган 2.891.000 сўм ҳомиладорлик ва туғиш нафақа пулларини ҳамда бўлимнинг собиқ АКТ раҳбари У.Тнинг 7.753.698 сўм устама тўлов пулларини 06.03.2023 йилдан 05.04.2023 йилгача ўзи ва бошқаларнинг пластик картасига ўтказиб олиб, жами 13 та ҳолатда 68.382.318 сўм бюджет ажратилган маблағларни ўзлаштириш йўли билан талон-торож қилган.

Судланган У.О шикоятида, айбига тўлиқ иқрор ва қилмишидан пушаймонлиги, ҳеч қаерда ишламаслигини билдириб, жаримани тўлашга имкони йўқлиги сабабли тайинланган жазони ахлоқ тузатиш ишлари жазосига алмаштиришни сўраган.
Кассация инстанциясида судланган У.Ошикоятини қувватлаб, айбига тўлиқ иқрор ва қилмишидан пушаймонлик билдириб, оилада ягона боқувчи экани, бетоблиги, ҳеч қаерда ишламаслиги, жаримани тўлашга моддий имконияти етмаслиги сабабли жазони ахлоқ тузатиш ишлари жазосига алмаштириб беришни сўради.
Судлов ҳайъати иш бўйича судья Ж.Худойбердиевнинг маърузасини, прокурор М.Чориевнинг суд ҳукмини ўзгаришсиз, шикоятни қаноатлантирмасдан қолдириш, адвокат А.Бердиевнинг шикоятни қаноатлантириш ҳақидаги фикрларини тинглаб, шикоятни жиноят иши билан бирга ўрганиб чиқиб, қуйидаги асосларга кўра суд ҳукмини ўзгаришсиз, келтирилган шикоятни қаноатлантирмасдан қолдиришни лозим топди.

Судланган У.Онинг суд ҳукмида кўрсатилган жиноятни содир қилганликдаги айби, ўзининг дастлабки тергов ва суддаги кўрсатувларидан ташқари, фуқаровий даъвогар ва гувоҳларнинг кўрсатувлари, текшириш далолатномалари, унга илова қилинган ҳужжатлари ҳамда жиноят ишида тўпланган бошқа далиллар мажмуи билан тўлиқ исботланган.
Суд иш ҳолатларини тўғри аниқлаб, судланган У.Онинг айблилиги ҳақида асосли хулосага келган.

Ўзбекистон Республикаси Конституциясининг 20-моддаси 4-қисмида, давлат органлари томонидан инсонга нисбатан қўлланиладиган ҳуқуқий таъсир чоралари мутаносиблик принципига асосланиши ва қонунларда назарда тутилган мақсадларга эришиш учун етарли бўлиши кераклиги;


Ўзбекистон Республикаси ЖКнинг 8-моддасида, жиноят содир этган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши кераклиги; 

          ЖКнинг 42-моддасида жазо маҳкумни ахлоқан тузатиш, унинг жиноий фаолиятини давом эттиришга тўсқинлик қилиш ҳамда маҳкум, шунингдек бошқа шахслар янги жиноят содир этилишининг олдини олиш мақсадида қўлланилиши;

          ушбу Кодекснинг 54-моддаси 2-қисмида, суд жазо тайинлашда содир этилган жиноятнинг хусусияти ва ижтимоий хавфлилик даражасини, қилмишнинг сабабини, етказилган зарарнинг хусусияти ва миқдорини, айбдорнинг шахсни ҳамда жазони енгиллаштирувчи ва оғирлаштирувчи ҳолатларни ҳисобга олиши лозимлиги қайд қилинган.     

Биринчи босқич суди судланувчи У.Онинг жиноий ҳаракатини тўғри квалификация қилиб, унга нисбатан жазо тури ва миқдорини белгилашда, юқоридаги қонун талаблари ва Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг 3-бандидаги, Жиноят кодексининг                             8,54-моддалари мазмунига кўра, жазо адолатли бўлиши, ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларига мувофиқ бўлиши кераклиги ҳақидаги тушунтиришларига риоя этган ҳолда, жазони енгиллаштирувчи ва оғирлаштирувчи ҳолатларни инобатга олиб, ЖКнинг 45-моддасини қўллаб, муайян ҳуқуқдан маҳрум қилган ҳолда айбланган модда санкцияси доирасида жарима жазоси тайинлаб, қонуний ва адолатли тўхтамга келган. 

Шу сабабли судлов ҳайъати суд ҳукмини ўзгаришсиз, шикоятни  қаноатлантирмасдан қолдиришни лозим топди.

 Юқоридагиларга асосан ва Ўзбекистон Республикаси ЖПКнинг                        482-484,498, 5097, 5099,50910, 50914-моддаларига асосланиб, судлов ҳайъати
а ж р и м   қ и л д и:


У.Ога нисбатан чиқарилган жиноят ишлари бўйича Бойсун туман судининг 2024 йил 4 март кунидаги ҳукми ўзгаришсиз, шикоят қаноатлантирмасдан қолдирилсин.
Раислик қилувчи: 




             С.Сувонқулов
Ҳайъат судьялари: 




             Т.Бекпулатов













             Ж.Худойбердиев 

